
Azərbaycan Respublikası 1991-ci ildə dövlət müstəqilliyini bərpa etdikdən sonra iqtisadi sahədə öz suveren hüquqlarını gerçəkləşdirməyə və müstəqil siyasət aparmağa başlamışdır. Bu siyasətin başlıca istiqamətlərini müxtəlif mülkiyyət formaları əsasında yaradılan iqtisadi sistem, bazar iqtisadiyyatına keçid və dünya iqtisadiyyatına inteqrasiya təşkil etmişdir.
Müstəqillik dövründən bu günə kimi ölkədə mövcud iqtisadi inkişafı iki əsas mərhələyə ayırmaq olar. Birincisi, 1991-1995-ci illəri əhatə edən iqtisadi xaos və ya tənəzzül dövrü. İkincisi, 1996-cı ildən başlayaraq davam edən makroiqtisadi sabitlik və dinamik iqtisadi inkişaf dövrü. Dövlət müstəqilliyinin bərpasından sonra ötən qısa tarixi dövr ərzində Azərbaycan xalqının ümummilli lideri Heydər Əliyevin uzaqgörən siyasəti və gərgin fəaliyyəti nəticəsində, ağır ilkin şərtlərə baxmayaraq, ölkəmizin sosial-iqtisadi inkişafı və dünya təsərrüfat sisteminə inteqrasiyası sahəsində çox böyük nailiyyətlər əldə olunmuşdur. Ən böyük nailiyyət isə ondan ibarətdir ki, bu dövrdə ölkəmizdə aparılan müstəqil dövlət quruculuğu prosesində iqtisadi islahatların və inkişafın mahiyyət etibarı ilə yeni bir modeli - Azərbaycan modeli yaranmışdır. Azərbaycan neftinin dünya bazarlarına çıxarılması üçün 1996-cı ildə Bakı-Novorossiysk, 1999-cu ildə isə Bakı-Supsa ixrac neft kəmərlərinin istismara verilməsinə və Bakı-Tbilisi-Ceyhan əsas ixrac neft kəmərinin inşası ilə bağlı sazişin imzalanmasına, beləliklə də ixrac marşrutlarının diversifikasiyasına nail olundu.
Ümummilli Liderimiz Heydər Əliyevin 1999-cu ildə imzaladığı Fərmanla neft yataqlarının xarici şirkətlərlə birgə işlənməsindən əldə edilən mənfəət neftinin satışından daxil olan vəsaitlərin səmərəli idarə edilməsi, həmin vəsaitlərin prioritet sahələrin inkişafına və sosial-iqtisadi baxımdan mühüm əhəmiyyət kəsb edən layihələrin həyata keçirilməsinə yönəldilməsini təmin etmək üçün Dövlət Neft Fondu yaradıldı. Hazırda beynəlxalq təşkilatlar tərəfindən Fondun fəaliyyəti və bu sahədə şəffaflığın təmin edilməsi yüksək qiymətləndirilir. Neft-qaz sektoru iqtisadiyyatın digər sahələrinin inkişafında lokomotiv rolunu oynadı. Düşünülmüş iqtisadi siyasət nəticəsində makroiqtisadi sabitliyə nail olundu və davamlı iqtisadi artımın əsası qoyuldu, iqtisadiyyatın bütün sahələrində islahatlara başlandı, əhalinin həyat səviyyəsinin yaxşılaşdırılması istiqamətində ciddi addımlar atıldı. Sahibkarlığı inkişaf etdirmək, əlverişli biznes və investisiya mühiti yaratmaqla daxili və xarici investisiyaları cəlb etmək, qeyri-neft sektorunun inkişafına nail olmaq bu mərhələdə həyata keçirilən iqtisadi siyasətin səciyyəvi xüsusiyyətlərindən biri olmuşdur. Həyata keçirilmiş məqsədyönlü tədbirlər nəticəsində Azərbaycanda sahibkarlar təbəqəsi formalaşmış, özəl sektorun ölkənin sosial-iqtisadi inkişafında rolu daha da artmışdır. İqtisadiyyatda mülkiyyətin çoxnövlülüyü təmin olunması istiqamətində həyata keçirilən tədbirlər davamlı iqtisadi inkişafa öz müsbət nəticəsini vermişdir. Belə ki, özəlləşdirməyə başlayan zaman özəl sektorun ÜDM-də payı faktiki olaraq 10%-dən az olmasına baxmayaraq hazırda onun xüsusi çəkisi 83%-ə çatmışdır.
Azərbaycan Respublikası dövlət müstəqilliyini qazandıqdan sonra onun xarici iqtisadi siyasətinin mühüm istiqamətlərindən birini beynəlxalq maliyyə-kredit və iqtisadi qurumlarla əlaqələr təşkil etmişdir. Ötən dövr ərzində bu sahədə kifayət qədər iş görülmüşdür. Azərbaycan, demək olar ki, bütün nüfuzlu beynəlxalq qurumlara, o cümlədən 1992-ci ildə Beynəlxalq Valyuta Fonduna, Dünya Bankına, Avropa Yenidənqurma və İnkişaf Bankına, İslam İnkişaf Bankına, 1999-cu ildə Asiya İnkişaf Bankına üzv qəbul olunmuşdur. Azərbaycan Respublikasının Prezidenti cənab İlham Əliyev tərəfindən uğurla davam etdirilən və yeni çalarlarla zənginləşdirilmiş sosial-iqtisadi siyasətin strateji məqsədləri sərbəst bazar münasibətlərinə və özünüinkişaf qabiliyyətinə malik olan sosialyönümlü, diversifikasiya olunmuş milli iqtisadiyyatın formalaşdırılması və dünya təsərrüfat sisteminə inteqrasiyasının təmin olunmasıdır. 
Davamlı və dinamik inkişaf məntiqinə əsaslanan bu siyasətin həyata keçirilməsi nəticəsində qazanılmış uğurlar daha da möhkəmləndirilmiş, bu dövrdə makroiqtisadi sabitlik qorunub saxlanılmış, iqtisadiyyatın diversifikasiyası, qeyri-neft sahələrinin, regionların inkişafı sürətlənmiş, strateji valyuta ehtiyatlarının səmərəli istifadəsi təmin olunmuş, milli valyutanın sabitliyi, bank sisteminin etibarlılığı artırılmış, konservativ xarici borclanma strategiyası həyata keçirilmiş, sahibkarlığa dövlət dəstəyi gücləndirilmiş, əhalinin sosial rifahı davamlı olaraq yaxşılaşmışdır. 
İqtisadiyyatın diversifikasiyası ilə bağlı nəzərdə tutulmuş tədbirlərin sistemli və ardıcıl reallaşdırılması üçün dövlət başçısının müvafiq fərman və sərəncamları ilə Azərbaycan Respublikası regionlarının sosial-iqtisadi inkişafı ilə bağlı 2004-2013 illər ərzində 3 beşillik proqramlar həyata kecmişdi. Hazırda 2014-2018-ci illər ücün regionlarının sosial-iqtisadi inkişafı Dövlət Proqramı, “2008-2015-ci illərdə Azərbaycan Respublikasında yoxsulluğun azaldılması və davamlı inkişaf Dövlət Proqramı”, “2008-2015-ci illərdə Azərbaycan Respublikasında əhalinin ərzaq məhsulları ilə etibarlı təminatına dair Dövlət Proqramı” və bir sıra sahəvi inkişaf proqramları təsdiq edilmiş və uğurla icra olunur. Son 10 il ərzində (2003-2013) Azərbaycanda ümumi daxili məhsul 3,4 dəfə, qeyri-neft sektoru isə 2,7 dəfə artmışdır. Ölkənin strateji valyuta ehtiyatları 30 dəfə artaraq 50 milyard dollara yaxınlaşmışdır. Həyata keçirilən məqsədyönlü tədbirlər nəticəsində əhalinin rifah halı əhəmiyyətli dərəcədə yaxşılaşmış, gəlirləri 6,1 dəfə artmış, 1,2 milyon iş yeri açılmışdır. Bu dövrdə yoxsulluğun səviyyəsi 6 faizə, işsizliyin səviyyəsi isə 5,2 faizə qədər azalmışdır. Bu illər ərzində Azərbaycan iqtisadiyyatına 132 milyard dollar investisiya qoyulmuş, xarici ticarət dövriyyəsi 6,4 dəfə, qeyri-neft ixracı 4,5 dəfə artmışdır. Hazırda ümumi daxili məhsulda özəl bölmənin payı 83, məşğulluqda isə 73,9 faizdir. Bu müddətdə 19,4 min sahibkarlıq subyektinə 1,2 milyard manat məbləğində güzəştli dövlət kreditləri verilmişdir. Bu kreditlər 113 min yeni iş yerinin açılmasına imkan yaratmışdır. 2003-2013-cü illərdə dövlət büdcəsinin gəlirləri 14,2 dəfə, vergi daxilolmaları 7,3 dəfə, dövlət büdcəsinin xərcləri 13,9 dəfə, əhalinin əmanətləri 24 dəfə, bank aktivləri isə 18 dəfə artmışdır.
Dünya Bankı və Beynəlxalq Maliyyə Korporasiyası tərəfindən hazırlanan və biznes mühitinin əlverişliliyi üzrə qiymətləndirməni özündə əks etdirən nüfuzlu “Doing Business-2009” hesabatında Azərbaycan dünyada ən islahatçı ölkə elan edilmişdir. Növbəti “Doing Business” hesabatlarında da Azərbaycan öz müsbət mövqeyini qoruyub saxlamışdır. Eləcə də, “Standard and Poor’s” Beynəlxalq Reytinq Agentliyi tərəfindən ölkə iqtisadiyyatının hazırkı vəziyyəti “Stabil”dən “Pozitiv”ə yüksəldilmişdir. Bu yaxınlarda Davos Dünya İqtisadi Forumunun hesablamalarına görə, Azərbaycan iqtisadiyyatı rəqabət qabiliyyətliliyinə görə dünyada 38-ci yerdədir.
2014-cü ilin yanvar-sentyabr aylarında ÜDM-in real artım tempi 2.5% təşkil etmiş və cari qiymətlərlə 44.1 milyard manat olmuşdur. Adambaşına düşən ÜDM-in həcmi 4696.3 manat (5887.9 ABŞ dolları) təşkil etmişdir.
Son illər aparılan sosial-iqtisadi siyasət nəticəsində ölkədə yüksək inkişafa nail olunmuş, əhalinin maddi rifahı xeyli yaxşılaşmış, yoxsulluğun səviyyəsi minimuma enmiş və Azərbaycan Respublikası orta gəlirli ölkələr sırasında yer tutmuşdur. Gerçəkləşdirilən islahatlar və genişmiqyaslı infrastruktur layihələri sosial-iqtisadi həyatın yenidən qurulması və davamlı inkişafı üçün şərait yaratmışdır.
Ölkə qarşısında duran növbəti strateji vəzifə sosial-iqtisadi həyatın daha da modernləşdirilməsi və qabaqcıl beynəlxalq təcrübəyə uyğunlaşdırılması yolu ilə davamlı iqtisadi inkişafın təmin edilməsi və əhalinin həyat səviyyəsinin yüksəldilməsindən ibarətdir.
Müasirləşdirmə, ilk növbədə, qabaqcıl texnologiyaların və idarəetmə üsullarının, elmi nailiyyətlər əsasında yaradılan innovasiyaların ölkənin sosial-iqtisadi həyatına uğurlu tətbiqi ilə bağlıdır. Bunun üçün prioritet istiqamət ölkə iqtisadiyyatının dünya iqtisadiyyatına inteqrasiyasının sürətləndirilməsi ilə yanaşı, ölkədə insan kapitalının inkişafı, şəxsin müasir bilik və bacarıqlara yiyələnməsinin təmin edilməsidir. İnsan kapitalının inkişafı iqtisadiyyatın qlobal sistemə uğurlu inteqrasiyası və ölkənin beynəlxalq rəqabətdən daha effektli faydalanması prosesində ən mühüm şərtlərdən olub, ölkənin təhsil sisteminin başlıca vəzifəsini təşkil edir.
Azərbaycanda pambıqçılığın inkişafı ölkə iqtisadiyyatının neftdən asılılığının azaldılması strategiyasının istiqamətlərindən biri kimi müəyyən edilib. Amma bu stradegiyanın uğurlu nəticələrinə heç cür nail olunmur. Qeyd edək ki, 2016-cı ildə pambıq istehsalı təxminən 3 dəfəyə yaxın artırılmaqla 100 min tona çatdırıldı. Daha sonra ölkə başçısının müəyyən etdiyi vəzifəyə əsasən 2017-ci ildə bu rəqəm bir neçə dəfə artırıldı. Görünən odur ki, pambıqçılıq sahəsində  optimallaşma və tənəzüll istənilən və nəzərdə tutulan səviyyədə deyil.  Məlumat üçün bildirək ki, 2017-ci il və 2018-ci ilin əvvəlinə aid rəqəmlərə görə 136 min hektar sahədə 207, 5 min ton pambıq yığılıb. Daha çox pambıq yığılan rayonlar Saatlı, Sabirabad, Biləsuvar olub.  Ötən il mövsüm ərzində respublika üzrə 206721 min ton pambıq yığılıb. Saatlı, Biləsuvar, Bərdə məhsuldarlığa görə öndədir.  2017-ci ilin oktyabrın 18-dək pambıq qəbulu məntəqələrinə ölkə üzrə 99 min 619,50 ton məhsul təhvil verilib.
Qeyd edək ki, 2013-cü ilin 11 ayında 42.6 min ton, 2014-cü ildə 41 min ton, 2015-ci ildə isə 35 min ton, 2016-cı ildə, ümumilikdə, 88 min 596 ton pambıq tədarük olunub. Ötən ilin proqnozunda isə 250-300 min ton pambığın yığılacağı proqnoz edilib. Azərbaycanda pambıqçılığın inkişafına iki ildir ki, ciddi önəm verilir və bu xammalı digəri ilə ona görə əvəzləyirlər ki, ölkə mövcud böhrandan çıxa bilsin. Məmurların “ağ qızıl” adlandırdığı  və hesab elədiyi pambıqçılıq bu dəfə də sınaqdan keçmədi. Təsadüfi deyil ki, Azərbaycanda pambıqçılığın hər bir sahəsində, hər bir mərhələsində çox böyük problemlərin, qüsurların olduğu bildirilir.  Bunu “Regionların Sosial İqtisadi İnkişafı Dövlət Proqramının (2014-2018-ci illər) icrasının 4-cü ilinin yekunlarına dair konfransda "Azərbaycan Sənaye Korporasiyası" ASC-nin baş direktoru Kamran Nəbizadə bildirib. O, qeyd edib ki, həm ölkə rəhbərliyinin, həm Korporasiya rəhbərliyinin bundan xəbəri var və  istehsaldan başlamış satışa qədər nəzarət gücləndiriləcək. Kamran Nəbizadə bu sahədə xərclərin optimallaşdırılmalı və şəffaflığın təmin olunmasının vacibliyini də vurğulayıb. Ekspertlər hesab edir ki, Azərbaycanda sosial-iqtisadi inkişafın yüksəldilməsi və böhrandan çıxmaq üçün hansısa sahədə eksperiment aparmaq yersizdi. Bunun əvəzinə gəlir gətirən sahələrə maraq yaratmaq, ölkənin birbaşa inkişafına yönələn addımların atılmasına ehtiyac var. 
İqtisadçı-ekspert Akif Nəsirli “Cümhuriyət” qəzetinə şərhində deyib ki, sovet hökuməti dövründə  Azərbaycan əhalisinin 70 faizə yaxını kənd təsərrüfatı sahələri ilə məşğul olub: “Onun da yarıdan çoxu pambıqçılıqla məşğul idi. Pambıqçılıqdan kifayət qədər pul qazanılırdı. Xüsusilə, 80-ci illərdə pambıqdan  xeyli pul yığılmışdı. Bir sözlə, o vaxt əhali həyat şəraitini əsasən pambıqçılıqdan qururdu. Bu sovet hökumətinin dövrü idi və o vaxt siyasət başqa idi. Bu o demək deyil ki, pambıqçılıq Azərbaycan üçün səmərəlidir. SSRİ böyük dövlət idi. Bunun üçün Azərbaycanda əhalinin məşğuliyyəti üçün nəsə lazım idi. Ona görə də pambıqçılığı stimullaşdırırdılar. Bütün bunlara baxmayaraq və dəqiq müqayisə aparsaq, sovet dövründə də pambıqçılıq o qədər səmərəli deyildi. Bu onunla bağlıdır ki, Azərbaycanda yetişən pambıq dünya bazarında satılan pambıqdan qat-qat aşağı keyfiyyətə malikdir. Yəni Azərbaycan texnikası pambıq istehsalı üçün deyil. Dünyada o cür keyfiyyətli pambıqları qoyub, niyə gəlib Azərbaycanın aşağı, keyfiyyətsiz pambığını alsınlar. Azərbaycanda pambıq istehsalı heç bir effektə malik ola bilməz. Əgər pambıq istehsal ediriksə, yetişdiririksə, bunun xammalından hazır məhsul istehsal edək və sataq. Bu səbəbdən Azərbaycanda pambıqçılığın genişləndirilməsinin əleyhinəyəm”. Ekspert qeyd edib ki, Azərbaycanda pambıqçılıqdansa üzümçülük və heyvandarlığı inkişaf etdirmək olar: “Hətta taxılçılıq da Azərbaycan üçün münasib bitki deyil. Taxılı ard-arda iki il əkmək olur, üçüncü il həmin ərazidə taxılı əkmək olmur.  Təbii ki, taxılı əraziləri dəyişdirməklə əkmək olar. Məsələn, biz Qazaxıstandakı kimi taxıl istehsal edə bilmərik. Kənd təsərrüfatının qaydası belədir ki, əraziləri dəyişdirə-dəyişdirə istehsalı yaratmaq olar. Eksperimentlərə son qoymalıyıq. Diqqəti  səmərə verən sahələrə yönəltmək lazımdır. Gələcəyinə tam əmin olduğumuz sahələrə önəm verməklə kənd təsərrüfatını inkişaf etdirmək olar. Pambıq istehsalı xeyir vermir”. 

